ХIАМЗАТИЛ РАСУЛИЛ АСАРАЛ МАЛЪИЯЛЪУЛ КЪАГIИДА
5 класс
Дарсил тема: Р. ХIамзатов. «Вера Васильевна».
Дарсил мурад: Р. ХIамзатовасул гIумруялъул хIакъалъулъ цIалдохъабазе къокъаб баян кьей. КочIол хIасилгун лъималазул лъай-хъвай гьаби. Гьезул пасихIаб цIали камил гьаби.
Дарсил алат: Дагъистаналъул карта.
1 Дарс
Дарс байбихьула хрестоматиялда кьун бугеб Р. ХIамзатовасул «Дирго хIакъалъулъ» абураб макъала мугIалимас цIалиялдаса. Хадуб хрестоматиялда кьун ругел, кечIалда жанир дандчIвалел захIматал рагIабазда тIад хIалтIи тIобитIила. Гьале гьел рагIаби: гIазизаб, бугьтанал, панаяб, коммунарал, Рейхстагалъул къед, кулакал, ротаби, гъолбас. тIавап. РагIаби хъорщода хъвала ва чанго нухалъ лъималазда цIализарила. РагIабазда тIад гьабулеб хIалтIи лъугIун хадуб, байбихьила кечI цIализе. 
ТIоцебесеб нухалъ кечI цIалила живго мугIалимас. ЛъикI букIина рекIехъе цIалани. КечI цIалун хадуб классалъе кьела гьадинал суалал:
1. Лъил хIакъалъулъ бицунеб бугеб кочIолъ?
2. Щай шагIирас гIурус мугIалималда кIиабилей эбелилан абулеб бугеб?
3. «Бищунго гIадатал гIурус рагIаби». Кин нужеда бичIчIулеб гьаб мухъ?
Щал гIадатал рагIабидай гьел рукIарал?
Гьеб суалалъе цIалдохъабазухъа жаваб кьун бажарулеб гьечIони, мугIалимас абила гьел рукIанин гьадинал рагIабиян (мама, папа, Ленин, мир, родина, революция, Москва, школа, урок, учи​тель ва ц.)
Цоги. Тексталда дандчIвала гьадинал мухъал:
Дур цIалдохъабаца  –  мун чIухIуларищ  –  
ЧIегIергIорда цебе сангар гьабуна.
Гьаниб мугIалимас кьезе ккола гьадинаб баян.
Гьал мухъазул магIна ккола ГЭС банин абураб магIна ва гьеб ГЭС ккола Хьаргаби ГЭС, 30 абилел соназда ЧIегIергIорда тIад бараб. Хъорщода Дагъистаналъул карта бала ва ГЭС бугеб бакI цIалдохъабазда бихьизабила.
Гара-чIвариялдаса хадуб кечI тIубан цIализе тIадкъала лъикIаб хIадурлъи бугев цIалдохъанасда. Классалъ гьесул цIалиялда хадуб халкквела.
Гьелдаса хадуб байбихьила лъимал пасихIаб цIалиялде ругьун гьаризе. Чанго цIалдохъанас кечI цIалила бутIа-бутIа ккун, мугIалимас кIвар кьела логикиял ударенияби ритIун лъеялъе. РагIаби ритIун ва пасихIго цIалиялъе.
Хадуб цIалдохъабазда ритIун цIализарила тIехьалда кьун ругел мех, цIаларай, хирияй, мацIаз, росулъе, сардилъ, рахъалъан абурал рагIаби ва дандекквей щиб жояли такрар гьабила.
Рокъобе тIадкъай: Расулил «Дирго хIакъалъулъ» абураб макъала цIализе ва гьелъул хIасил лъазе, кечI пасихIго цIализе, тIехьалда кьун ругел суалаздаги тIадкъаяздаги тIад ургъизе.
2 Дарс.
Дарсил тема; «Вера Васильевна» абураб кочIолъ гIурус мугIалималъул сипат.
Дарсил мурад: Вера Васильевналъул сипат, гьелъул гIамал-хасият цIалдохъабазе баян гьаби, шигIруяб асаралъул анализ гьабизе лъимал ругьун гьари. Миллатазул гьоркьорлъабаздехун цIалдохъабазул битIараб бербалагьи куцай.
Дарс байбихьила цере малъарал материалал такрар гьариялдаса. Гьелъул мурадги ккола лъимал дарсиде хIадур гьари ва гьезда кочIол хIасил ракIалде щвезаби. Гьелъул мурадалда кьела гьал суалал:
1. Кин ва лъил хъизамалъе гьавурав Расул?
2. Чан сон барав чияс Расулица гьабураб тIоцебесеб кечI?
3. Чанабилеб классалда Расул цIалулев вугеб мехалда гьесул кечI тIоцебе басмаялда бахъараб?
4. Лъил хIакъалъулъ бицунеб бугеб «Вера Васильевна» абураб кочIолъ?
5. ГIурус мугIалималъул бахIарчияб хIалтIул хIасиллъун шагIирас щиб рикIкIунеб бугеб?
Гьаб дарсидаги хIалтIила цIалдохъабазул пасихIаб цIали цебетIезабиялда тIад, амма гьаниб аслияб кIвар кьела гIурус мугIалималъул сипат рагьиялде. Гьелда бан, цIалдохъаби тIамила тексталда жанир гIурус мугIалималдехун Расулил гьоркьоблъи ва бербалагьи загьир гьарулел сипатиял рагIаби-эпитетал ва дандекквеял ратизе. Масала, гьел ккола гьал: жийго эбел гIадин, хинаб балаялъ, тамахаб кверги, гIазизай гьалмагъ, хирияй, урхъарай яцин, кIиабилей эбел йигин мунилан.
ЛъикI букIина ратIаби хъорщода хъвани, классалдаго рихьиледухъ.
Интересаб букIина тексталда жаниса Вера Васильевнал гIумруялъул хIужаби ратизе лъимал тIамуни ва гьелъул биографиялъул хIакъалъулъ гьитIинабго гара-чIвари гIуцIани. Гьелъие кумек гьабила гьал суалаз:
 –  Щиб лъалеб нилъеда Вера Васильевнал хIакъалъулъ кочIода жаниса?
 –  Киса ва кида гьей ячIарай Дагъистаналде? Гьелъул хIасилалда баянлъула гьал хIужаби: ЦIар  –  Вера, инсул цIар – Василий, миллат  –  гIурусай, махщел  –  мугIалим. Дагъистаналде гьей ячIун йиго 1930 соналда. Гьеб тарих бигьаго чIезабизе кIола тексталда жаниса.
Анкьо сон букIана, ракIалда буго, 
РикIкIада магIарухъ, гIазизаб росулъ,
Жийго эбел гIадин, мацI чияр гIадан, 
Чияр васасухъ  –  дихъ балагьарай куц.
Расул гьавуна 1923 соналъ. Анкьго сон гьес бана 1930 соналъ, гьеб соналъ ячIана гIурус мугIалим магIарухъе. Дагъистаналде гьей киса ячIараяли ва кидалъизегIан гьей гьений йикIараялиги баянлъулеб буго тексталдаса:
Къого хасел ана нижер росулъе
Москваялдаса мун ячIаралдаса.
МагIарухъе Вера Васильевна ячIун йиго Москваялдаса ва гьений хIалтIун йиго къого соналъ, ай 1950 сон щвезегIан. Гьелда тIадеги цIалдохъабазе баянлъула Вера Васильевна эбелалъул цохIо йигей яс йикIинги, Москваялъул Арбаталъул къватIалда гьезул рукъ букIинги.
РакI урхъараб Москва, Арбаталъул къватI, 
ТIугьдузул тукада дандбитIараб рукъ, 
ТIинчIги ун хутIараб хIанчIида релълъун, 
Мун рокъой ахIулей хIасратай эбел.
ЦIалдохъабазул пикру буссинабила Вера Васильевнада чияр ракьалда дандчIварал захIмалъабазде.
ГIемераб мех бана, лъачIо дур къимат, –
 КигIан къо бихьараб, къварилъи лъараб, 
Къисматалъ гьабичIо щибниги гурхIел  –  
Гьанжеги букIуна дир ракI гьелъ унтун.
Дир школа бухIана сардилъ кулаказ, 
Дур гордал гъурана гьезул ганчIаца, 
Дагьабги кIудияб ккезе бахъана  –  
Комсомолаца мун гьаюна хвасар.
Хирияй, бищунго бахIарал сонал
БецIаб мугIрул росулъ тIамуна дуца. 
БецIал руччабазул гьерсилал мацIаз 
Гьабихъги корохъги какулаан мун:
БотIрол рас бахчизе чохтIо-кIаз гьечIей 
Дуда аскIор ясал ритIиларилан. 
Цогиги рукIана дозул бугьтанал, 
БичIчIи щвечIел гьезда тIаса лъугьа мун.
Амма гIумруялъулъ дандчIварал захIмалъабаздаса гIурус мугIалим хIинкъуларо, гьелъ бихьизабула къвакIи, бахIарчилъи, лебаллъи.
МагIарул лъималазе гIоло жинца хIехьараб къоги гьезие кьураб тарбия-лъайги Вера Васильевнал гIадада кколаро. Гьелъул цIалдохъабазул рахъуна унго-унгоял гIадамал, ВатIаналъул мустахIикъал гражданал, тIадегIанаб лъай-гьунаралъул чагIи, гIумруялъул захIмалъаби хIехьон бажарулел магIарулал.
Рокъобе тIадкъай: кечI пасихIго цIализе, «ЛекIи» абураб кечI цIализе. 
1 дарс.
Дарсид тема: кечI «Маша».
Дарсил мурад: кочIол хIасилгун цIалдохъабазул лъай-хъвай гьаби. Гьезул пасихIаб цIали камил гьаби. Миллатазул гьоркьорлъабаздехун лъималазул битIараб бербалагьи куцай.
Дарсил алат: санинструкторалъул сурат.
Дарс байбихьила лъималазул хасал цIаразда тIасан гара-чIвари гьабиялдаса: киса рачIарал магIарул цIарал, щиб магIна гьезул кколеб, кин чиясда цIар лъолеб ва гь. ц.
Гьелдаса хадуб, дарсил темаги лъазабун, тIобитIила рагIабазда тIасаи хIалтIи. Гьелъие росила тIехьалда кьун ругел гьал рагIаби; россегIан, хIанкъва, гурга, гурмендо, лепек. РагIаби хъорщода хъвала ва гьезие кIалзулаб баян кьела.
РагIабазда тIад хIалтIи тIобитIун хадуб, хъорщода, цIалдохъабазда бихьулеб бакIалда, чIвала санинструкторалъул сурат. Цинги кечI цIалила мугIалимас. Хадуб гьес баян гьабила «Маша» кIиго бутIаялдаса гIуцIараб букIин.
ТIоцебесеб бутIаялда бицен гьабулеб буго шагIирасул мадугьаласе яс гьаюн йикIиналъул, гьелъие Маша абураб цIар кьеялъул ва гьелдаса киналго рохун рукIиналъул хIакъалъулъ. КIиабилеб бутIаялда бицен гьабулеб буго «Маша» абураб гIурус цIар магIарухъе бачIиналъул тарихалъул. Гьелдаса хадуб кечI лъугIизегIан цIализе гьабила 1– 2 цIалдохъанасда. ЦIали лъугIун хадуб классалъе кьела суалал:
 –  МагIарул ясалда гIурус цIар лъезе гIиллалъун щиб ккараб?
 –  Кинал ратIабаздалъун авторас инсул рохел загьир гьабун бугеб?
Бищунго рохараб ихдалил моцIалъ 
Дир мадугьаласе гьаюн йиго яс. 
Вохарав инсуца, цIвабзахъеги ккун, 
ЦIар кьуна гьелъие «Маша»  –  ян абун.
 –  Щай мех-мехалда пашманлъулев вукIарав эмен, кьижарай Машал гьумералъухъги балагьун? Щиб гьесда ракIалде щолеб букIараб?
Гьелъул цIаралъ гьесда ракIалде щола 
РикIкIадисеб гъугъай, сардилал щобал,
Шинель тIад ретIарай Москваялъул яс  –
ГIурус авлахъалда тана долъул хоб.
 –  Щийлъун йикIарай фронталъул гIурус яс Маша?
Полкалда киналго рагъухъабазул 
Рагъулай гьудулгин яц йикIана дой, 
Чангияв хвалдаса хвасар гьавурай 
Хвана гIолохъанго, гIумру бакьулъ гьей.
Суалазда сверухъ гара-чIвари лъугIун хадуб, байбихьила цIалдохъабазул пасихIаб цIалиялда тIад хIалтIизе. БутIа-бутIа ккун кечI цIализе тIамила цIалдохъаби. МугIалимас халкквела гьезул цIалиялда хадуб, ругьун гьарила логикиял ударенияби ритIун лъе​зе, магIарул кочIол чвахи, роцен цIунун текст цIализе ва гь. ц.
ПасихIаб цIали лъугIигун, цIалдохъаби тIамила гьал рагIаби ритIун цIализе (гьел хъорщода хъвала): рохараб, моцIалъ, цIар, цIал, конфетал, чIола, цIурмил, кIодоца, шинель, яц.
Рокъобе тIадкъай: кечI пасихIго цIализе, кIиабилеб бутIа рекIехъе лъазабизе. 
2 дарс
Дарсил мурад: кочIол анализ тIобитIи, гьелъул мацIалъул пасихIлъи-берцинлъи цIалдохъабазе рагьи, лъималазул пасихIаб цIалиялда тIад хIалтIи.
Дарсида аслияб кIвар кьела кочIол анализалде ва цIалдохъабазул пасихIаб цIали камил гьабиялде.
Рокъобе кьун букIараб хIалтIиги цIехон, кечI пасихIго цIализе тIамила 2–3 цIалдохъан. Хадуб классалъе кьола суалал:
 –  Кин бичIчIулеб нужеда кочIол тIоцебесеб мухъалъул магIна: «Бищунго рохараб ихдалил моцIалъ...» Ихдалил кинаб моцI бугеб нилъее рохалилаб, хирияб ва сундалъун? (Май моцI, КIудияб Бергьенлъиялъул моцI).
 –  Кинал рагIабаздалъун загьир гьабун бугеб авторас инсул рохел?
 –  ГьитIинай Маша киназего йокьулей йbкIин кин бихьизабун бугеб кочIолъ? Рате гьел рагIаби тексталда жанир:
Корохъ бищун цIакъаб хIанкъва Машае, 
Рокъоб бищун лъикIаб гурга Машае. 
Дадаца гьелъие кьегIер босаиа, 
Адаца гьелъие бурутI босана.
 –  Кинаб сурат кьун бугеб магIарул Машае авторас? Рате кочIолъ гьелъул сипат, хасият, гIамал рагьулел дандекквеял, эпитетал, сипатиял рагIаби:
Гьей милъирщо гIадай гьитIинай йиго, 
Гьей гозо гIадинай бегIерай йиго. 
ЦIункIарабго, дуе гьимун елъула, 
ГьиштIарабго, духъе хъурщун ячIуна.
Дуца гъажалда лъе  –  катIари цIала, 
Дуца каранде къай  –  гьумер-кIал цIала, 
Дуца цIар ахIигун, гьей чIухIдарула,
Дур ботIроде яхун, гьей ясандула.
 –  Кинал рагIабаздалъун авторас кьолеб бугеб гIурус Машал сипат? Гьел рагIаби рате.
 –  МустахIикъай йикIинадай магIарул Маша жинда лъураб цIаралъе? Данде ккве кIияйго Машал сипатал.
 –  Расулил «Вера Васильевна» ва «Маша» абурал кучIдузулъ щиб бугеб гIаммаб, цоцазда релълъараб?
ГIисинал лъимал Расулие хириял рукIин бихьизабулеб бакI бате ва цIале.
Анализ гьабун лъугIун хадуб, лъикI букIина лъималгун миллатазул гьркьорлъабазда сверухъ гара-чIвари гIуцIани, гьеб суалалда тIасан жидерго пикру загьир гьабизе цIалдохъаби тIамуни.
Рокъобе тIадкъай: кечI пасихIго цIализе, кIиабилеб бутIа рекIехъе лъазабизе. «Алазан» абураб кечI цIализе.
6 класс
1 дарс
Дарсил тема: Р. ХIамзатов. «Россияльул солдатал», ШагIирасул адабияб хIаракатчилъиялъул къокъаб баян. 
Дарсил мурад:  ХIамзатовасул хIакъалъулъ баяи кьей, поэмаялъе кьочIое босараб хIакъикъат цIалдохъабазе рагьи. Асаралъул хIасилгун лъималазул лъай-хъвай гьаби. Гьеб пасихIго цIали.
Дарсил алат: Расулил ва таикистал-разоведчиказул суратал. Крымалъул карта, «Отважные сыны гор» абураб тIехь. (Махачхъала, 1965 с.)
Дарс байбихьила Расулил хъвадарухъанлъиялъул хIакъалъулъ гара-чIвари гьабиялдасан. Гьениб аслияо кIвар кьела КIудияб ВатIанияб рагъул темаялда гьес хъварал асаразде, бицина рагъул соназ шагIирасул букIараб адабияб хIаракатчилъиялъул хIакъалъулъ. Цо чанго рагIи абила хварал Расулил ващазул хIакъалъулъги. Къокъаб баян кьела Совет Союзалъул Бахъарзал  –  дагъистаниязе. Гьенибго бицина МухIамадзагьидил хIакъалъулъги.
«Россиялъул солдатал» абураб поэмалъе кьочIое босараб хIакъикъаталъул бищунаго, мугIалимас пайда босиэе бегьила «Отважные сыны гор» абураб тIехьалдаса. Гьениб 62–69 гьумеразда кьун буго «Мы дети одной матери-Родины» абураб Михаил Осиповасул макъала.
МугIалимасул рагIул хIасил букIина гьадинаб:
«Россиялъул солдатал» абураб поэмаялъулъ бицен гьабулеб буго магIарулав МухIамадзагьид ГIабдулманаповасулги ва анкьго гIурусасулги хIакъалъулъ. Гьел рукIана танкистал-разведчикал, Совет Союзалъул БахIарзал. ХIакъикъатаддаги гьезул рукIана ичIгоял (рихьизарила суратал, хъорщода хъвала цIарал).
Николай Поддубный
М-Загьид ГIабдулманапов.
Григорий Захарченко,
Михаил Задорожный.
Александр Симоненко.
Иван Тимошенко.
Петр Велитин.
Петр Иванов.
Иван Ершов  –  чIаго хутIарав. 

Советияб армиялъул кьабиялда гъоркь немцаз Крымалъул шагьарал ва росаби толел рукIана. Гьезда кодор жеги рукIана Симфе​рополь ва Севастополь шагьарал. Гьел шагьаразда сверухъ тушманас цIикIкIараб къуват цIалеб букIана. Гьенир инел рукIана гьалагал рагъал. МухIамадзагьидилги гьесул гьалмагъзабазулги букIана гьитIинаб къокъа, тушманасул тылалде разведкаялде хьвадулеб. Немцазул къуваталъул хIакъалъулъ раэведчиказ рачIунел рукIана нилъеразе цIакъ хIажатал баянал.
1944 соналъул апрелалда МухIамадзагьидил къокъа бахъуна иргадулаб разведкаядде. Немцазулгун ккараб рагъулъ гьезул танк бухIула, разведчикал немцаз сверун ккола. Щивасде данде вукIуяа тушманасул 50 гIанасев солдат. Сверун ккун ругел разведчиказда немцазул офицерас кверде рачIаян буюрула. Гьез инкар гьабула кверде ине. Немцаз чанго гьужум гьабула гвардейцазде тIаде. Ахиралдаги, анкьабилеб гьужумалъул заманалда, кодоса рагъул сурсатги лъугIун, разведчикал кверазул рагъде журала. ХIал лъугIарал, лъукъ-лъукъарал разведчикал фашистаз асир гьарула ва аскIоб бугеб росулъе рачуна. Жидее мутIигIлъчIел, мукIурлъичIел разведчикал немцаз, инжитги гьарун, чIвала ва росдада нахъа бугеб гъваридаб гвендинире рехула. МаркIачIуда гьенире Люба Галкова абурай ясалъ балъго рачун рачIуна ясал ва бахIарзазул жаназаби гьениса нахъе рахъула ва ахикь рукъула. Гьезда гьоркьов цояв чIаго ватула  –  Иван Ершов. Ясаз гьев жидерго рокъове вачуна. Гьесул черхалда букIуна гуллил анцIго ва хочол анкьго ругъун.
Макъалаялъул автор Михаил Осипов щола Крымалде Ершовасухъе госпиталалде ва гьес бицуна хъвадарухъанасе разведчиказул гIумруялъул ахирал минатазул хIакъалъулъ. Михаил Осипов щола бахIарзал рукъараб Ашагъа-Джали абураб росулъе. Рагъ лъугIун хадуб, бахIарзазул жаназаби росулъа Симферополалде росула ва гьенир рукъула. Гьезие гьениб лъола памятник.
Р. ХIамзатовас поэма хъвана 1951 соналда. ТIоцебе гьелда цIар букIана «Анкьго гIурусавги цо аварав:ги» абун, хадуб авторас гьел​да «Россиялъул солдатал» абун цIияб цIар тола.
ЦеберагIиялдаса хадуб мугIалимас байбихьула поэма цIализе хIадурлъи гьабиялде. Тексталда дандчIвалел захIматал, ричIчIуларел рагIаби хъорщода хъвала ва цIалдохъабазе баян гьарила.
ТIоцебесеб нухалъ поэма цIалила мугIалимас. Гьесул цIали букIина пасихIаб, мисалияб.
Рокъобе тIадкъай: поэма пасихIго цIализе.
2 дарс
Дарсил тема: поэмаялъул 1–3 бутIрузул анализ.
Дарсил мурад: цIалдохъабазул пасихIаб цIали камил гьаби, 1–2 бутIрузул анализ тIобитIи, цIалдохъабазда поэмаялъул аслияб пикру бичIчIизаби.
Дарс байбихьила рокъобе кьун букIараб тIадкъай тIубаялъул халгьабиялдаса. Классалъего кьела суалал:
 –  Рагъул соназ кин хIалтIарав Р. ХIамзатов?
 –  Кинал асарал гьес хъварал КIудияб ВатIанияб рагъул темаялда?
– «Россиялъул солдатал» абураб поэма шагIирас лъие сайгъат гьабураб?
– Совет Союзалъул чан бахIарчи вахъарав КIудияб ВатIанияб рагъда дагъистаниязда гьоркьоса? Гьезул цо-цоязул цIарал рице.
 –  ГIабдулманапов кив гьавурав ва гIурав?
 –  Кинаб рагъулаб тIадкъай тIубазе ун рукIарал танкистал-гвардейцал?
 –  Щиб бахIарчилъи бихьизабураб гьез?
 –  Кинаб къимат кьураб ВатIаналъ гьезул гьунаралъе? Суалаздаса хадуб поэмаялъул 1–3 бутIрул цIалила цIалдохъабаз. Хадуб байбихьила анализ гьабизе.
Поэмаялъул тIоцебесеб бетIералда кьолеб буго тIабигIаталъул сурат. Танкистал разведкаялде унеб къо буго ихдалил къо;
БукIана кIудияб Крымалъул их, 
Авлахъал багIарлъун рукIана тIугьдуз.
Гьединабго аваданаб, анищазул цIураб хIал буго разведчиказулги. Гьел руго гIумру, гIолохъанлъи хириял гIадатал гIадамал.
Ургьиб ракI букIана анищазул цIун, 
ГIащикъал ракълилал къоязухъ урхъун. 
Гьал гIолохъабазул рекIелъ букIана 
РикIкIада хутIараб рииги ихги.
Амма гьелдаго цадахъ бахIарзал тавакалго унел руго рагъде ва гьениса гьел тIадруссунел гьечIо. Гьез ВатIаналъе гIоло кьодеб буго жидерго гIолохъанаб гIумру.
– Амма гьал рахана чармил танкалде
Гьаз гIумруги кьуна тавакклалъе…

 ЦIалдохъабазе кьела суал: Кин нужеда ричIчIулел гьал мухъал? Щиб авторасе гьездалъун абизе бокьун бугео?
(ГIумру хвалдаса гучаб букIин. БахIарзал хваниги, гьезул цIарал, гьунар халкъалда думалъго ракIалда чIезе рукIин. Хвел гьечIони, гIумру букIунаро. Жидерго гIумруялдаса бахIарзаз халкъалъул, ВатIаналъул гIумру цебе гьаби).
КIиабилеб бетIералда бихьизабулеб буго разведчикал-танкистазулги немцазулги рагъ. Гьеб буго кIиго къуват, цояб цоялде даяде чIараб. Гьеб кIиябго къуваталъул: нилъеразулги немцазулги хасият бихьизабулел сипатиял рагIаби, эпитетал ратизе тIамила лъимал.
Разведчиказул бицунаго, авторасул каламалъулъ буго хIеренлъи, чIухIи, пахрулъи: нилъер гIолохъаби; бахIарзазул чурхдул, бихьинал гIадин, нилъер гIолилал, бахIарзал.
Фашистазул хасият рагьулел рагIаби руго ццидалал, тушманасдехун рокьукълъи загьир гьабулел; гIалхул боязул, хъачагъаз гIадин, фашистазул гьаби, гIащтIичагIазда, гIалхулазда.
Гьенибго цIалдохъаби тIамила бахIарзазул рагъул гьунаралъул, махщелалъул, хIинкъи гьечIолъиялъул бицунел бакIал рати​зе. Масала:
Кинан нилъер васал рагъаралали, 
Гьеб нус-нус сонаца буго бицине. 
Рагъана гулбуца, рагъана хучдуз, 
Рагъана хадур гьал цабзаца, квераз.
Поэмаялъул лъабабилеб бетIералда бицунеб буго танкистал-гвардейцал немцаз асир гьариялъул. Гьениб аслияб кIвар буссинабила Николайил рагIабаздехун:
Фашистазул гьаби, гьанир гIенекке!

Ниж гIурусал рукIин кIочене тоге.
Кьела суал: Кин нужеда ричIчIулел гьел рагIаби? Щай немцазул рагъухъабазда разведчикал гIурусал рукIин кIочон тезе бегьулареб?
МугIалимас кумек гьабила лъималазе жаваб кьезе, гьезухъа гьеб бажарулеб гьечIони.
Поэмаялъулъ кьун буго цо къотIел тIабигIаталъул сурат ба​ян гьабулеб:
ТIегьалеб букIана Крымалъул ракь, 
КенчIолеб букIана гIурччинаб дунял, 
РикIкIаде роржунел рукIана хIанчIи, 
ХIасратаб гIумрудул кечI ахIулаго.
ЦIалдохъабазда къотIел цIализабила ва кьела суал:  
–  Щай шагIирас кьурал гьал мухъал? Сурат? Щиб магIна гьелъул бугеб, асир гьарурал, чIвазехъин ругел солдатазул бицуна​го? (ГIумру инсанасе хирияб жо букIин, амма гIадамасе гьелдасаги къиматаб ВатIаналда цебе жиндирго налъи тIубай букIин).
Рокъобе тIадкъай: поэма пасихIго цIализе, 4 аб. бетIералъул анализ гьабизе хIадурлъизе. Класс тун къватIисеб тIехьалдаса Расулил «МагIарул къиса» абураб поэма цIализе.
3 дарс
Дарсил тема: «Россиялъул солдатал» абураб поэмаялъулъ МухIамадзагьид ГIабдулманаповасул сипат. 
Дарсил мурад: МухIамадзагьидил сипат бихьизабизе Расулида ратарал ресал цIалдохъабазе рагьи. ЦIалдохъабазул пасихIаб цIали камил гьаби. ЦIалдохъабазе регъулабгун патриотияб ва интернационалияб тарбия кьей.
Дарсил алат: МухIамадзагьидил сурат, разведчиказул памятникалъул сурат, Крымалъул карта.
Дарс байбихьула рокъобе кьун букIараб тIадкъаялъул халгьабиялдаса. ЦIалдохъабазе кьела гьадинал суалал:
 –  Киб ва кида ккараб лъугьа-бахъиналъул бицунеб бугеб поэ​маялда?
 –  Кинаб гьунар гьабураб разведчикал-танкистаз?
 –  Кинаб роль бугеб поэмаялда тIабигIаталъул суратазул? Гьелда тIаде лъимал тIамила разведчиказул цIарал ракIалде щвезаризеги.
Фронталияб цIех-рехал.даса хадуб хъорщода хъвала дарсил тема: «Россиялъул солдатал». МухIамадзагьидил сипат. (1924– I944)».
МугIалимас къокъго бицина МухIамадзагьидил биография. Цинги цIалила поэмалъул 4 – аб. бетIер. Классалда цере лъела суа​лал: 
 –  Кинав чилъун вихьизавун вугев МухIамадзагьид шагIирас? Рате тексталда гьесие къимат кьолел, гьесул хасият-гIамал рихьизарулел ратIаби, мухъал.
 –  Щай МухIамадзагьид урхъун вугев чIварал гьудулзабазухъ? (Гьев чIухIун вуго гьезул бахIарчияб хвелалдаса).
 –  Кин ричIчIулел нужеда гьал рагIаби?
Лъалев гьечIо гьезда МухIамадзагьид, 
Лъалеб гьечIо гьезда нилъер Дагъистан.
(МагIарул чи  –  чармил си вукIин, Дагъистан – лъиениги бетIер къуличIеб ракь букIин).
 –  Щиб магIна бугеб магIаруласул гьал рагIабазулъ:
Дун гIурусав вугин, совет чи вугин, Гьал чIварал гIадамал дир вацал ругин.
Дарс щула гьабиялъул мурадалда лъела гьаб суал:
 –  Поэмаялъул цIар ккола «Роосиялъул солдатал» абун. Гьелдаго цадахъ тексталда жанир авторас 12 нухалъ хIалтIизарун руго Россия, гIурус абурал рагIаби. Гьелъие гIилла щибдай? Щайдай Расулица поэмаялда «Роосиялъул солдатал» абун цIар лъураб?
ЦIалдохъабазухъа бажарулеб гьечIони жаваб кьун, мугIалимас гьезие кумек гьабила.
Дарсил ахиралда мугIалимас абила ВатIаяалда жиндирго бахIарзазул гьунарал кIочон течIилан.
Крымалъул захIматчагIаз, цIалдохъабаз бахIарзазул цIаразул ва гьунаралъул кIудияб адаб гьабула. Разведчиказ гьунар гьабураб росдада цIар лъун буго «Геройское» абун. Гьеб росулъ ва Симферо​поль шагьаралда бахIарзазе ран руго памятникал.
Дагъистаналдаги кIочон течIо МухIамадзагьидил гьунар. Гье​сие памятник лъун буго КIаратIа росулъ. Гьесул цIар кьун буго школалъе.
Рокъобе тIадкъай: поэма пасихIго щIализе, хрестоматиялда ругел суалазе ва тIадкъаязе жавабал кьезе, класс тун къватIисеб цIалиялъул тIехьалдаса «МагIаруласул ватIан» абураб поэма цIализе. 
Дарс 4
Дарсил тема: «Къункъраби».
Дарсил мурад: КечI пасихIго цIали, гьелъул аслияб пикру загьир гьаби, сипатиял рагIабазул иш баян гьаби.
Дарсил алатал: хъахIал къункърабазул сурат.
«Къункъраби» абураб кечI лъазабулаго, тIоцебесеб иргаялда, кIвар бугеб рахълъун икола гьелъул шигIруяб хIасил. Гьединлъидал гьитIинабго цеберагIиялда лъимал хIадур гьаризе ккола гьеб кечI бичIчIизе ва къабул гьабизе. Гьенир рукIине бегьула батIи-батIиял нухал: кечI хъвазе шагIир кантIизавураб хIакъикъияб лъугьа-бахъиналъул хIакъалъулъ бищи; роржун унел къункъраби рихьарал лъималазул пикру баян гьаби; роржун унел къункъраба​зул суратал рихьизари; ХIамзатовасул «По-земному беспокоясь...» абураб тIехьалдаса цIализе бегьила «В небе журавли» абулеб ма-къала.
Гьел вариантазул бокьаралъ цо къадаралда хIадур гьарила кечI цIализе ва анализ гьабизе.
МугIалимасул «КIудияб щигIруяб каламалъ кIудияб асар гьабулеблъиги хIисабалде босуя, «Къункъраби» мугIалимас рекIехъе паеихIго цIалани лъикI букIина.
МугIалимасул цIалиялда хадуб кечI цIидасан цIалила цIалдохъабаз жидецаго. Гьелъул мурадги ккола зодоб шагIирасда бихьулеб къункърабазул сурат лъималазул пикруялъулъ цIилъизаби. МугIалимасул масъала ккола пикраби загьир гьаризе, щибаб рагIул мухIканлъиги пасихIлъиги чIезабизе шагIирасул бугеб устарлъи бихьизаби.
МугIалимасуд пасихIаб цIалиялда хадубги цIалдохъабаз цIалун хадубги байбихьила тексталда тIад хIалтIизе. ЦIалила тIоцебесеб къотIел:
Дида ккола рагъда камурал васал 
Кирго рукъун гьечIин, къанабакь гьечIин, 
МугIрул тун рикIкIада хъахIил зобазда 
ХъахIал къункьрабазде руссун ратила.
Баян гьабила гьаниб шагIирас рагъда хварал ва лъора рикIкIад зодор къункърабилъун лъугьарал солдатазул пикру гьабулеб букIин. Амма гьеб жеги ракIчIей гуро, шагIирасул пикрабазулъ щакдари буго. Гьелъие «ккола» абураб рагIуща нугIлъи гьабула.
ЦIалила хадубги. ШагIирасул гьаркьилъ баккула ракIчIей: гьел хIакъикъаталдаги лъугьана хъахIал къугакърабилъун ва
Гьел гьанжелъизегIан гьаркьахинаго,
Гьава къотIун руго тIавап гьабулел. 
Гьелъ гурищ, къункъраби роржунеб мехалъ, 
Къваридго зобазухъ балагьулел нилъ.
Жиндирго ракIчIей шагIирас загьир гьабула жиндехунги кечI цIалулездехунги хитIаб гьабураб риторикияб суалалъулъ. ХIакъикъаталдаги зодосан роржун унел къункърабазул гьаркьица нилъеда ракIалде щвезарула рагъда тIагIарал.
КечI хадубги цIалулаго нилъеда бихьула къункърабазул къокъа  –  гьел шагIирасе чияр, гьесда лъаларел гIадамал гуреллъи. Гьел руго гьесул ракьцоял, вацал ва гIагарал. Гьезда гьоркьоб цо бакI буро живго шагIирасеги, амма жеги гьев гьелгуя пикрабалъ вуго.
Унеб буго баржун свакараб къокъа  –  
Дир къайицадахъал, вацал, гIагарлъи, 
Гьезул читIиралъулъ буго цо манзил, 
Гьеб батизе буго дие тараб бакI.
Гьаниб лъималазул кIвар буссинабила «свакараб» абураб эпитеталде. Сва<караб къокъа накIукьан тIерхьивдгIан бераз гьеб тIо-битIулеб буго. Тьел гIедегIунел гьечIо. Нилъеян абуни замай дагьаб гурони гьечIо.
Ункъабилеб къотIелалда шагIир шакдаруларо жинца къункърабазул къокъаялъулъ бакI кквезе букIиналда, амма гъесие бокьараб мехалда гуреб:
Дунги вортун ина, къо бачIарабго...
Дарсил эмоциябгун эстетикияб асар цIикIкIине буго Расулил рагIабазда хъвараб «Къункъраби» абураб кочIохъ гIенекказеги.
Къокъаб хIасилалда мугIалимас абила «Къункъраби» сабаблъанин батIи-батIиял бакIазда памятиикад раялъеян. Гьел руго Дагъистаналда, Узбекистаналда, Кисловодскиялда. ХIамзатовасул квербакъиялдалъун Дагъистаналда гIуцIун буго «ХъахIал къункъраби» абураб фонд, щибаб соналда тIобитIула «ХъахIал къункъраби» абураб байрам.
Рокъоб цIалдохъабаз кечI рекIехъе лъазабизе тIадкъала.
7 КЛАСС
ДАРСИЛ ТЕМА: Р. ХIамзатовасул гражданияб лирика. «Эбелалъ дир кинидахъ...»
Дарсил мурад: Расулил гражданияб лирикаялъул хIакъалъулъ цIалдохъабазе къокъаб баян кьей. КечI пасихIго цIали, гьелъул хIасилгун цIалдохъабазул лъай-хъвай гьаби. КочIол мац,Iалда тIад хIалтIи. ЦIалдохъабазул логикияб пикру цебетIезаби.
Дарсил алат: Расулил эбелалъул ялъуни херай магIарулалъул сурат.
Жиндирго цеберагIиялда мугIалимас къокъаб куцалда бицина Расулил гражданияб лирикаялъул хIакъалъулъ, рехсела чанго кечI, гьезда гьоркьор «Эбелалъ дир кинидахъ...», «Дагъистаналъул рохьал», «МагIарулал» абурал программаялда кьун ругел кучIдулги. Цинги мугIалимас кечI пасихIго цIалила (лъикI букIина рекIехъе цIалани). Хъорщода, бихьулеб бакIалда чIвала магIарулалъул сурат. МагIнаялъул рахъалъ кечI ккола шагIирас эбелалъе, магIарулалъе, гьелъ жиндирго васасда цебе тIубараб налъуе ахIулеб бугеб кечIлъун. Гьединлъидал гьеб цIализе ккола пасихIго, чIухIараб борхатаб гьаракьалдалъун.
МугIалимасда хадуб кечI цIалила лъикIго хIадурлъи бугев цIалдохъанас. Лъималаз хал кквела гьесул цIалиялда хадуб. ЦIалараб жоялъул хIакъалъулъ цIалдохъабазул пикру лъазе мурадалда кьела суалал:
 –  Кинаб асар гьабураб нужее кочIоца?
 –  ШартIияб къагIидаялда чан бутIаялде бикьизе бегьилеб кечI?
КечI бикьизе бегьила лъабго бутIаялде. Щибаб бутIа лъугIула «Эбелалъ дир кинидахъ кучIдул ахIичIелани» абурал рагIабаздалъун.
Хадусеб этап – кечI цIалдохъабаз пасихIго цIали ва гьелъул ана​лиз гьаби. Текст, бутIабазда рекъон, микь-микь мухъ ккун, чанго цIалдохъанас цIалила. Гьезул цIалиялда хадуб мугIалимас халквела, каламалъул гъалатIал ритIизарила. Анализ тIобитIулаго кьела суалал:
 –  Кинал рагIабазде кIвар кьун бугеб кIиабилеб бутIаялда?
 –  Сундул пикру гьабулеб бугеб шагIирас ахираб бутIаялда (дунял, гIумру, гIадан, даимлъи ва гь. ц.)?
ЦIалдохъаби тIамила рагIаби кьун ругеб тартибалъул хал гьабизе (мацI, цIар... даимлъи ва гь. ц.).
 –  Щайдай кочIол гьадинаб гIуцIи бугеб? Масала, лъабабилеб бутIа тIоцебесеблъун, тIоцебесеб лъабабилеблъун щайдай хъвачIеб?
Лъималазухъа жаваб кьун бажаричIони, мугIалимас гьабила гьезие кумек.
Гьеб тартибалда шагIирас жиндирго пикраби кочIолъ загьир гьариялъе гIилла ккола инсанасул гIумру, дунял гIагараб мацIалдаса, миллаталдаса, живго гьавураб ва гIураб ракь-улкаялдаса байбихьулин абураб магIна.
Цинги цIалдохъабазул кIвар буссинабила кочIол мацIалдехун, гьелъул гIуцIиялдехун, бакъаналдехун. Масала, лъималазул пикру буссинабила кочIолъ дир, дида, дие, дилъ абурал цIарубакIал анлъго нухалъ такрарлъиялъе. Гьединго анлъго нухалъ такрарлъулеб буго, «букIинчIо» абураб рагIи ва гьелъул батIи-батIиял формаби.
Лъимал тIамила кочIол сипатиял рагIаби ратизе ва гьел баян гьаризе. Гьезул логикияб пикру камил гьабиялъул мурадаллъун, гьезие кьезе бегьула гьединал суалал:
 –  Щай шагIирас кочIода «Эбелалъ дир кинидахъ кучIдул ахIичIелани» абураб цIар лъураб?
 –  Кинаб цIар нужеца кочIода лъелаан? Дарсил ахиралда кечI цоги нухалъ цIалила,
Рокъобе тIадкЪай: кечI пасихIго цIализе, гьелда тIасан гара-чIвари гьабун бажаризе, класс тун къватIисеб цIалиялъул тIохьодаса «МагIарул къиса» абураб поэма цIализе.
ДАРСИЛ ТЕМА: Р. ХIамзатов, «МагIарулал»
Дарсил мурад: КечI пасихIго цIали. МагIнаябгун сипатияб анализ тIобитIизе цIалдохъаби ругьун гьари. КочIол мацIалъул хаслъаби загьир гьари. МагIарул халкъалдаса Расулил бугеб чIухIи цIалдохъабазда бихьизаби.
Дарсил алат; МагIарул росдал годекIаналъул сурат. «БагIараб байрахъ» газета (13 июль, 1991 сон).
Дарс байбихьила рокъобе кьун букIараб тIадкъаялъул хал гьабиялдаса. «МагIарул къиса» абураб поэма цIалун бугищали лъазе, гьелда тIасан лъималазе кьела суалал. Хадуб хъорщода хъвала дарсил тема ва абила «МагIарулал» абураб кечI Расулица хъванин 1945 соналдайин. Гьеб сон ккола КIудияб ВатIанияб рагъ-да нилъер халкъалъ Германиялда тIад бергьенлъи босараб сонлъун. Жиндирго хасаб бахIарчияб бутIа гьеб бергьенлъи босиялъулъ лъуна гьитIинаб магIарул халкъалъги. Гьелдаса чIухIарав Расулица хъвала «МагIарулал» абураб кечI ва гьениб загьир гьабула жиндирго рекIел рохалилаб асар.
КечI тIоцебесеб нухалъ пасихIго (лъикI букIина рекIехъе) цIалила мугIалимас. Гьесул цIали букIина чIухIараб, борхатаб гьаракьалдалъун, мисалияб, кочIодехун лъималазул ракI ва пикру буссинабулеб. МугIалимасда хадуб кечI пасихIго цIалила цIалдохъабаз. Гьезул цIалуда хадуб хал кквела, гьездаса тIалаб гьабила кечI, авторасул рекIел асар цIунун, цIализе.
Анализ гьабиялъул мурадалда классалда цере лъела гьал суа​лал:
 –  Кинаб хасияталъул гIадамаллъун рихьизарулел ругел Расу​лица магIарулал?
 –  «Релъи-хъуй гьечIого рохизе лъалел...» Кин нужеда гьал рагIаби ричIчIулел?
(ГIадатияб хасияталъул гIадамал)
 –  Бажарулищ магIу чвахичIого гIодизе? Щиб шагIирасе гьел рагIабаздалъун абизе бокьун бугеб?
(Къо хIехьей. Бихьинаб хасият).
 –  «ГIищкъул рекIараб цIа цIунизе лъалел...» Гьазул магIна щиб? (Рокьул, гьудул-гьалмагълъиялъул къадру-къимат гьабизе лъалел).
 –  Кин бичIчIулеб нужеда «РикIкIен дагьлъаниги, гьунар гIемерал» абураб пикру?
(БахIарчилъи. Бечедаб тарих).  

–  «МагIарулал» абураб кочIол кинал рагIабазулъ загьирльу-леб бугеб шагIирасул аслияб пикру?
Божизе бегьила гьаб дир халкъалда, –  
МагIарулал ругел лъикIад гIадамал.
 –  Щиб бугеб релълъараб жо (рахъ) «МагIарулал» абураб кочIолъги «Эбелалъул кинидахъ» абураб кочIолъги?
ЦIалдохъаби тIамила кIиябго кочIол пикруялъулги гIуцIцIиялъулги релълъарал рахъал ратизе.
Анализ гьабун хадуб цIалдохъаби цоги нухалъ кечI цIализе тIамила.
Рокъобе тIад къай: «МагIарулал» абураб кечI пасихIго цIализе ва рекIехъе лъазабизе.
ДАРСИЛ ТЕМА: Р. ХIамзатов. «Дагъистаналъул рохьал».
Дарсил мурад: КечI пасихIго цIализе цIалдохъаби ругьун гьари. КочIол аслияб пикру цIалдохъабазе баян гьаби. КочIол магIнаялъул гъварилъи, мацIалъул сипатлъи рагьи.
Дарсил алат: МагIагрул рохьазул сурат.
Цебесеб дарсида тIасан гара-чIвари гьабун хадуб хъорщода хъвала цIияб дарсил тема ва чIвала сурат. КочIолъ лъималазе бичIчIизе захIмалъизе бегьула цохIого цо рагIи – «гъулдухъан» абу​раб. МугIалимас, кечI цIализе байбихьилелде цебе, гьеб хъорщода хъван баян гьабила:
Гъулдухъан-гъуддул-гъвел-мегIералъул лабаллъи, хьибил.
ТIоцебесеб нухалъ кечI цIалила мугIалимас. ЛъикI букIина гьеб рекIехъе цIалани. МугIалимасда хадуб кечI цIалила 1–2 цIалдохъанас. Гьезул цIали лъугIун хадуб, байбихьила кочIол ана​лиз гьабизе.
 –  Лъил хIакъалъулъ бицунеб бугеб кочIолъ?
 –  Щиб релълъинабулеб бугеб авторас магIарулазул гъутIбузда?
(КьучI, гIумругун тарих)
 –  Кинал сипатиял рагIаби хIалтIизарун ругел шагIирас гIагараб халкъалдехун жиндирго рокьи загьир гьабизе?
(Хириял, гъункарал).
 – Щайдай Расулица жиндирго халкъ Дагъистаналъул рохьазда, гъутIбузда релълъинабулеб бугеб?
ЛъаратIа, ЦIунтIа ругел рохьал руго гучал, рорхатал рохьал. Гьезул гучлъи, эркенлъи тIабигIаталъе мукIурлъунгутIи Расулида бихьулеб буго магIарул халкъалъулги, гьелъул гIумруялъулги, та-рихалъулги хIисаб гьабураб мехалъ. Гьанир цIалдохъаби тIамила тIабигIаталдехун авторасул бугеб бербалагьи загьир гьабулел мухъал кочIолъ ратизе.
Анализ гьабун хадуб, цIалдохъаби тIамила кечI цIализе. МугIалимас хал кквела гьезул цIалиялда хадуб, ритIизарила каламалъулъ ккарал гъалатIал.
Дарсил хIасил гьабулаго, классалъе кьела суал:
 –  Кин нужеда бичIчIулеб кочIол ахираб куплеталъул магIна?
 –  Щиб авторасе гьелдалъун абизе бокьун бугеб?
Огъ, дир гъаларал гъутIби  – 

Гъункарал магIарулал. 
Нуж гьадинги дагь руго, 
Думалъ цIунизе ккола!
Жаваб кьезе лъималазе захIмалъани, мугIалимас гьабила гьезие кумек. Ахираб къотIел ккола Расулица жиндирго халкъалдехун гьабулеб бугеб хитIаб, цоцазул хIурмат гьабеян, къадру-къимат цIунеян, умумуз васият гьабухъе гъункун, цоцалъ рекъон рукIаян абураб магIна жиндилъ бугеб.
Гьеб кечIалдалъун лъугIула 7 классалда Р. ХIамзатовасул гIумру-гьунаралъулгун лъай-хъвай гьаби. ЛъикI букIина мугIалимас, церехун лъазарурал асаралги ракIалде щвезарун, хIасил гьабуни. ЦIалдохъабазда гъикъцла щиб гьезда гьоркьоб релълъараб бугебали, сунца гьел цолъизарулелали ва Расулил кинаб аслияб пикру загьирлъун бугебали гьеб лъабабго кочIолъ.
Рокъобе кьела кечI пасихIго цIализе.
9 КЛАСС
Дарсил тема: Р. ХIамзатов. «Авар мацI». МагIнаябгун сипатияб анализ.
Дарсил мурад: КечI пасихIго цIализе цIалдохъаби ругьун гьари. Гьелъул магIнаябгун сипатияб анализ тIобитIи. КочIол рахьдал мацI гьечIони гьечIо миллат абураб аслияб пикру лъималазе баян гьаби.
Дарсил алат: «Авар мацI» абураб кечI бугеб кассета. Р. ХIамзатовасул «Дир Дагъистан» ва ГIободияв Шамхаловасул «Гьорода данде роржуна цIумал» абурал тIахьал.
МугIалимас цеберагIиялда бицина миллияб мацIалъул хIакъалъулъ, халкъалъе гьелъул бугеб кIваралъул. ЦIалдохъабазда цIехела рахьдал мацIалъул хIакъалъулъ гьезул бугеб пикру. Гьениб мугIалимас пайда босизе бегьила ахирал соназда магIарул мацIалъул хIакъалъулъ басмаялда бахъараб материалалдаса. МугIалимасул цеберагIиялда аслияб бакI кквезе ккола Расулица 1959 соналъ «Авар мацI» абураб кечI хъваялъе ккараб гIилла баян гьабиялъ.
Гьениб бицина 50–60 соназда миллиял мацIаздехун букIараб официалияб политикаялъул хIакъалъулъ (гIисинал мацIазул букIинесеб гьечIин, гьел кватIичIого тIагIине ругин, киназего гIаммаб мацIлъун гIурус мацI букIине кколин ва гь. ц.)
Рахьдал мацIалдехун бугеб гьужумалъ рахIат хвезабун букIана магIарул интеллигенциялъул, шагIирзабазул, хъвадарухъабазул. Гьеб суалалда тIасан «БагIараб байрахъ» газеталъул редакциялда букIана кIудияб данделъи. Гьениб газеталъул бетIерав редактор Шамхалов МухIамадица гьарула Расулида рахьдал мацIалдехун бугеб официалияб политикаялда тIасан жиндирго пикру загьир гьа​беян. Гьединаб гIилла ккана 1959 соналъ шагIирас «Авар мацI» абураб кечI хъваялъе. КочIолъ дандчIвалеб «Лъаларо, МухIамад, цогиязул иш...» абураб хитIабги ккола Расулица Шамхалов МухIамадидехун гьабулеб бугеб хитIаб, ургъел бикьи.
«Авар мацI» буго лирикияв багьадурасул монологалъул формаялда хъвараб кечI. Расулида батун буго интересаб къагIкдаги жиндирго пикру загьир гьабизе  –  лирикияв багьадурасул макьу. Гьелъ кочIол асар цIикIкIинабулеб буго ва авторасул философияб пикру якъинго бичIчIулеб буго кечI цIалулесда.
ЗагIипаб классалда кечI тIоцебе цIалила мугIалимас, хIадурлъи бугеб классалда гьеб цIалила бажари бугев цIалдохъанас.
КечI пасихIго цIалулаго, бажаризе ккола лирикияв багьадура​сул рекIел хIал загьир гьабизе, гьесул монолалъул хаслъи рагьизе, авторасул пикру бичIчIизабизе, кочIол мацIалъул пасихIлъи цIунизе ва гь. ц.
КочIол тIоцебесеб ункъабго къотIел буго пашманаб хIасилалъул, лирикияв багьадур дунялалдаса, гIумруялдаса ватIалъулев вугеб. Гьел куплетал цIалулеб мехалъ каламалъулъ пашманлъи, ургъелалъул асар букIине ккола.
Нолъ макьилъ вихьана, кьалда лъукъ-лъукъун 
Кьурда квер чIван унев, бида вецIцIун, дун. 
Кьуруги батIалъун, цеве унаго, 
Цо лъарал рагIалда гIодов кколев дун.
Лирикияв герой байбихьула чIаголъизе, гьес хIаракат бахъула хвалил квачIикьа ворчIизе. Хадусеб анлъабго куплет буго кочIол бищун хIалуцараб бакI. Героясул ругънал лъикIлъула ва гьев хвалдаса ворчIула. Гьелъие квер бакъула гIагараб, бацIцIадаб магIарул мацIалъ.
Гьел куплетал цIалила борхатаб гьаракьалъ, авторасул аслияб пикру загьир гьабун.
КочIол бищун хIалуцарал ккола гьал рагIаби:
Лъаларо, МухIамад, цогидазул иш, 
Амма дица дирто рахъалъ абила: 
Метер магIарул мацI хвезе батани, 
Хвайги дун жакъаго, жаниб ракI кьвагъун.
Анлъабго гьеб куплеталда жаниб загьир гьабун буго рахьдал мацIалдехун авторасул бугеб бербалагъи, гьесул рокьи. Хадусел куплетазда авторас бичIчIизабулеб буго халкъалъе жиндир мацI хIажат букIин, гьеб гьечIони, миллатги букIунареблъи.
Авторасе гIагараб ракьги гIагараб мацIги ккола цого жо. Гьес гьел цоцаздаса ратIа гьаруларо. Ахираб куплеталда авторас загьир гьабулеб буго жиндирго хьул, гIагараб мацI чIаго хутIиялда ва гьеб халкъалъ цIуниялда божилъи.
Анализ гьабулаго, кьела суалал:
 –  Кинаб аслияб пикру загьир гьабун бугеб авторас кочIолъ?
 –  Кинал сипатиял рагIаби, эпитетал хIалтIизарун ругел мацIалъул бицунелъул?
ГIадатаб, гIагараб, бацIцIадаб, камилаб, хIасратаб.
 –  Рате кочIолъ авторасул пикру, мурад загьир гьабулел мухъал.
Лъаларо, МухIамад, цогиясул иш:
 –  Кин нужеда бичIчIулеб гьаб куплет?
Дун кIудияб пикру гьитIин гьабизе 
ГьитIинаб рукIнисан кIалъалев гуро, 
Ва пачалихъазул ассамблеязда 
Авар мацIалъе бакI гьарулев гуро.
 –  Кинаб бакI кколеб кочIолъ суалиял предложениябаз? Авторас суалиял предложениябаздалъун щай жиндирго пикраби загьир гьарун ругел, хабариял предложениябаздалъун гьаричIого?
Рахьдал мацIалдехун Расулил бугеб бербалагьиялъул бицунаго, учителас «Дир Дагъистан» абураб тIехьалдаса цIалила гьес магIарул мацIалъул хIакъалъулъ абурал рагIаби («МацI» абураб бетIералдаса).
Расулида хадуб гIагараб мацIалъул тема цебетIезабизе хIаракат бахъулеб буго цогидал магIарулазул шагIирзабазги, масала, ГIободияв Шамхаловас. Дарсида цIалила гьесул «МагIарул мацI» абураб кечI. Данде кквела кIиябго асар. Гьелда тIасан жидерго пикру баян гьабила лъималаз.
РАСУЛ ХIАМЗАТОВАСУЛ АСАРАЛ МАЛЪИЯЛЪУЛ КЪАГIИДА
11 КЛАСС
Дарсил тема: Р. ХIамзатов. «Руччабазул чIинкIиллъи» поэмаялъул магIнаябгун сипатияб анализ.
Дарсил мурад: ЦIалдохъабазул пасихIаб цIали камил гьаби. Поэмаялъул магIнаябгун сипатияб анализ гьабизе цIалдохъаби ругъун гьари. Поэмаялъул дунял киназулго гIаммаб рукъ гьеб цIунизе ккола абураб пикру лъималазе баян гьаби. Поэмаялъул мацIалъул хаслъаби рагьи.
Дарсил байбихьуда фронталияб къагIидаялда баян гьабила цIалдохъабазда поэмаяльул хIасил лъалеб букIин. Классалъе кьела чанго суал рокъоб цIаларалда тIасан. Цинги байбихьила поэма пасихIго цIализе. Лъималазул цIали лъугIун хадуб кьела суал:
– Кинаб жанралъул асарлъун кколеб «Руччабазул чIинкIиллъи?» Жаваб кьезе цIалдохъабазе захIмалъулеб бугони, мугIалимас кумек гьабила.
Поэма ккола лиро-эпикияб жанралъул асарлъун. Гьениб шигIруяб къагIидаялда авторас бицен гьабулеб буго чIванкъотIараб лъугьа-бахъиналъул. Авторасул рекIел асар загьир гьабиялда цадахъ гьенир руго мухIканал сипаталги: живго шагIир, херав индеяв, Мексикаялъул президент, губернатор, ТАССалъул корреспондент, тарихиял гIадамал, Колумб, Кортес ва гь. ц.
Цинги цIалдохъабазул кIвар буссинабила поэмаялъул мацIалде. Абила Расулил шигIруяб гьунаралъул цояб рахълъун кколин гIагараб мацI бечед гьаби, кIудияб махщалида жиндирго асаразда жанире батIиял мацIазул рагIаби рачин, магIарул мацI камилго хIалтIизаби. ЦIалдохъабазда тIадкъала поэмаялъулъ цIиял рагIаби ратизе ва гьезул магIна баян гьабизе. Гьел рукIина гьадинал рагIаби: метисал, кокосалъул, ноу смокинг, пальмаби, штат, губернатор, индеяв, Кариб, Исла дс мухерес, москитал, маял, Колумб, Кортес, пиратал, феникс. Гьел рагIаби рикьизе бегьула лъабго къокъаялде: гIадатал рагIаби, хасал цIарал, руссинаричIого росарал рагIабазул дандраял: ноу смокинг, Исла де мухерес.
Поэмаялъул аслияб пикру загьир гьабун бугел мухъал ратизе тIамила цIалдохъаби ва гьезда гьезул магIна кин бичIчIун бугебали цIехела.
Дица гьарулеб буго, 
Гьедин абулеб буго:
Дунялалъул гьабуге 
Гьаб «Исла де мухерес». 
Дунял – кIудияб эбел 
Кинабге гIаламалъул, 
Киниги гъанситоги 
Гьаб инсанияталъул. 
Поэмаялда тIад гьабулеб хIалтIи лъугIигун, цIалдохъабазе кьела суалал:
 –  Щай Расулица жиндирго поэмаялда «Руччабазул чIинкIиллъи» абураб цIар лъураб? Гьелъул магIна щиб?
Рокъобе тIадкъай поэма пасихIго цIализе, «Улбул цIуне» абураб поэмаялдаса мугIалимас рихьизарурал квакал цIализе.
* * *
Дарсил тема: Р. ХIамзатов. «Инсулгун гара-чIвари».
Дарсил мурад: Поэма хъзаялъул тарихгун цIалдохъабазул лъай-хъвай гьаби. ЦIалдохъабазул пасихIияб цIалй камил гьаби.
1951 соналъ хода Расул ХIамзатовасул змен Дагъистаналъул халкъияв шагIир ЦIадаса ХIамзат. Гьеб букIана Расулие кIудияб ками. Инсул хвелалъ хисизабуна шагIирасул тIолабго гIумру, гIамал-хасият, дунялалде, сверухълъиялде бербалагьи.
Гьеб лъугьа-бахъиналъ кIудияб асар гьабурав Расулица 1953 соналда хъвала «Инсулгун гара-чIвари» абураб поэма. Гьеб лъугьана гIолохъанав шагIирасул программияб асарлъун. Поэмаялъе кIудияб къимат кьуна Александр Фадеевас ва цогидалги гIурусазул хъвадарухъабаз ва критиказ. Гьелъул хIакъалъулъ хъвана азербайжаназул машгьурав шагIир Самед Вургуницаги. Поэма чанго нухалъ басмаялде бахъана.
«Инсулгун гара-чIвари» абураб поэма ккола лирикияб асар. Гье​лъул буго гIемер камилаб ва къокъаб сюжет. ГIагараб ракьалъухъ чIалгIарав лирикияв багьадур вачIуна жиндирго росулъе. Гьелда цебе гьес, сверухъ бугеб гIумруялъ асир гьавурав чияс, хъван рукIуна кучI-дул ва гьел ритIун рукIуна магIарул газеталде. Росдал годекIанив автор гIодов чIун вукIуна жиндир кучIдузе росуцояз къимат кьезегIан. Амма рецц-бакъалъул бакIалда гьесие кьола суал: «Мун хIалтIизегIаги кида вугев?» – ан. Суалалъ лирикияв багьадур гIажаиблъизе гьа-вула ва тIамула ургъизе гIумруялда, захIматал суалазда, поэзиялъул мурадалда тIад. Гьесда кIолеб гьечIо жив ритIухъ гьавулеб жаваб батизе ва кумек гьариялъул мурадалда балагьулев вуго къадада бан бугеб инсул сураталъухъ. ХIамзатица гIодобе биччараб гьаркьидалъун гьесие баян гьарулел руто поэзиялъул балъголъаби ва гьелъул мурад. Инсул каламалъ гIемераб жоялде рагьула шагIирасул берал, гьев гIемераб жоялде кантIизавула ва гьесулъ бижула хIалтIизе гъира.
Композициялъул рахъалъ поэма бикьула кIиго бутIаялде. ТIоцебесеб лирикияв багьадурасул пикраби, рахIатхвей; кIиабилеб – ХIамзатил монолог. КIиябго бутIаялда руго лирикиял сипатал. ТIоцебесеб бутIаялда кьун руго беричаб тIабигIаталъул суратал, лирикияв багьа​дурасул рекIел хIалалде данде кколел.
Инсул хасияталъул хIакъикъат рагьулеб буго монологазул кумекалдалъун. Гьениса нилъеда лъалеб буго ХIамзатил захIматаб гIумруялъул, гьес хIехьарал захIматал къоязул хIакъалъулъ. ХIамзатил монологалда рагьулеб буго тIубараб эстетикияб программа. Гьелъул аслияб пикру ккола поэзия халкъалъе хъулухъалъе чIезабизе кколин абураб.
Поэма хъван буго кIудияб асаргун, рекIел хинлъигун, гьенир руго мухIканал сипатал, гъваридаб пикру.
Лекциялдаса хадуб байбихьила поэма пасихIго цIализе. Гьеб тIадкъала лъикI цIализе бажари бугел цIалдохъабазда. МугIалимас хал кквела гьезул цIалиялда хадуб.
Дарсида поэма тIубан цIалун лъугIуларо, гьединлъидал мугIалимас цебего хIисаб гьабизе ккола дарсида цIализе бугеб тексталъул. ЦIали лъугIун хадуб цIалдохъабазе поэмаялдаса кьела суалал, цIехела гьезул пикру.
Рокъобе тIадкъай: Поэма тIубан цIализе, гьелъул анализ гьабизе хIадурлъизе.
* * *
Дарсил тема: «Инсулгун гара-чIвари» абураб поэмаялъул магIнаябгун сипатияб анализ.
Дарсил мурад: Поэмаялъул магIнаябгун сипатияб анализалъе цIалдохъаби ругьун гьари. Гьезул пасихIияб цIали камил гьаби. Поэ​маялъул аслияб пикру рагьи ва мацIалъул хаслъаби рати.
Поэмаялъул хIасилалда тIасан суалалги кьун, гьеб цIалдохъабаз цIалун букIин баянги гьабун, байбихьула поэмаялъул анализ гьабизе. Классалда цебе лъела суал:
– Кинал суалазе жаваб балагьулев вугев шагIир поэмаялда жанив?
Лирикияв багьадурас жиндиего кьолел руго гьадинал суалал: Дун щив? МустахIикъав вугищ дун дуе, дир гIагараб халкъ? Ва гьел суа​лазе гьесие щолеб буго якъинго жаваб. Дунял бихьарал, гIумру лъалел херал магIарулаз, шагIирасул кучIдулги цIалун, цоцахъги балагьун, абула гьесда:
Лъабабилес цIалун дир асаралгун,
АскIовеги вачIун, абуна дида: 
Мун кидаго ихдал вачIунин гьанив, 
ХIанчIиги тIугьдулги гIемераб мехалъ. 
Дуда данде чIвачIин магIарухъ квачай, 
Кидаго бихьичIин нижер къварилъи,
Мун гагу кинигин, кучIдул ахIулев... 
Кида мун хIалтIизе лъугьиневилан.
Лирикияв багьадурасда квеш букIана херав магIарулас абураб жо, гьес кьураб суал:
ХIикматав херав чи, хал гьабе гьасухъ, 
Гьасда дир асарал ричIчIичIогодай?
КучIдул гьари гьасий хIалтIи гуребищ? 
ГIодовеги къулун, дун нахъе ана.
Амма рокъове щвараб, мехалъ гьесда бичIчIула херав витIарав вукIин ва гIумруялда жаниб цохIо лъикIаб, берцинаб рахъ ахIун гIолареблъи. ГIумру бихьизабизе кколин бугеб куцалда: рохелги, пашманлъиги, лъикIабги, квешабги. ШагIирасда бичIчIана жиндирго гьунар-пагьмуялъ гIагараб халкъалъе хъулухъ гьабизе кколеб букIин.
Вай, дир гIолохъанлъи, дир лъеберго сон!

Баркала херасе лъикIаб малъидахъ. 
Нуж хIалтIизе ккола, дир кочIол мухъал, 
Хурзабахъ трактор хIалтIулеб гIадин.
КучIдул «хIалтIизе» ккани, гьел рукIине. ккола ритIухъал, бахIарчиял, зулму, квешлъи хIехьоларел. ЦIалдохъабазе кьела суал:
– Кида бачIунеб бугеб поэмаялъулъ херав ХIамзатил сипат? Гье​лъул магIна щиб?
Инсул сипат шагIирасда цебе чIола херав магIаруласулгун годекIаниб ккараб гара-чIвариялдаса хадуб. Гьесие хIажат буго суалазе жаваб батизе, жиндирго ургъел чучизе. Гьедин гьев вачIуна инсул сураталда цеве ва гъесухъа гьарула кумек: 
Дун унтараб ракIгун, бакIаб ургъелгун 
Инсул сураталда цеве вачIана... 
Гьанже дунго вуго, цо кумек гьабе!

Кинан дун вукIинев, кIалъай дидехун...
Гьаниб лъималазе кьела суал:
 –  Кинаб гIакълу кьураб ХIамзатица жиндирго васасе, Кинал дарсал гьес гьесда цере лъурал?
ЦIалдохъаби тIамила ХIамзатил монолог лъутIизегIан цIализе ва гьелъие къимат кьезе.
ХIамзатица Расул цIодор гьавулев вуго квешал гIадамаздаса: мацIихъабаздаса, макручагIаздаса, хIелхIелчагIаздаса ва ахIулев вуго гьелгун рахIму гьечIеб рагъ гьабизе. Бищун шагIир хIинкъараб жо бу-го халкъалдаса тIун вукIин, гIадамаздаса рикIкIалъи. Гьелдасаги цIодор гьавулев вуго Расул ХIамзатица:
ГIенекке чвахулел ихазул гьаркьихъ,

Ахазул сасальухъ, хIанчIазул кочIохъ. 
Амма поэтасе гьунар, кIодолъи  –  
КIочонге, гIагараб халкъалъ бачIуна.
ШагIирасда ракIалда букIине ккола жив халкъалда гьоркьов гьобол гуревлъи, жив халкъалъе даим хъулухъалъе вугев чи вукIин. Гьелдаго цадахъ ХIамзатица тIалаб гьабулеб буго Расулидаса жиндир вас вукIин гьесда кIочон течIого букIине:
Гьале зоб гвангъулеб, замана щвана, 
Нилъей ратIалъизс, лъикI зукIа, дир вас. 
Биччай дур асараз херлъаряв инсуй 
Хабал макьу даим гьуин гьабизе.
Анализалъул ахиралда кьела суал:
 –  Щиб пикру загьир гьабун бугеб шагIирас ахираб, 6 бетIералда? Кинаб шигIруяб къагIида гьес хIалтIизабун бугеб гьениб жиндирго пикру баян гьабизе?
Поэмаялъул ахираб бетIералда авторас хIасил гьабулеб буго цебехун бицаралъул. Гьесие щвана жавабал жиндирго суалазе, баянлъана гIумруялъул хадусеб нух, бичIчIана сундуе гIоло жив, шагIир, гьаб дунялалда вугевали.
Гьев вуго шагIирлъиялъул нухалъул байбихьуда, гьес жиндирго кечI данде кколеб буго рорчIичIел лъималазда, барщичIеб пихъалда, баккичIеб багIараб бакъуда, бусада ругел хIанчIил тIанчIазда, рагьичIел тIугьдузда.
Гьеб кинабго гьесие баянлъана инсулгун гара-чIвариялдаса хадуб.
Къе щвана, дун инсул рокъов вачIана,
ГIащикъаб гъираялъ дида къвал бана. 
Гьанже дун вахъана нахъ вуссин гьечIеб
КIудияб сапаралъ! Байбихьана кеч!
Гьадинаб хIасилалде рачине ккола мугIалимас цIалдохъаби поэмаялъул анализалдаса хадуб.
Рокъобе тIадкъай: Поэма тIубанго цIализе, 9 классалда лъазабураб «Хъвадарухъанасул захIмат» («Дир Дагъистан») такрар гьабизе ва «ШагIир ва гIумру» абураб темаялдаса гара-чIвари гьабизе хIадурлъизе.

